
Леанід Дайнека з унучкай 
Недзе ля Магілёва –

Майго шчасця падкова.

Яе конь партызанскі

Там згубіў выпадкова.

Недзе ля Магілёва –

Майго сэрца аснова,

Найсвяцейшая мара,

Найгучнейшае слова.

Такія радкі Леанід Марцінавіч Дайнека прысвяціў сваёй малой радзіме, клічаўскай зямлі, дзе яму давялося нарадзіцца 28 студзеня 1940 года. Вёска Змітраўка 2-я Клічаўскага раёна Магілёўскай вобласці, звычайная сям’я руплівых калгаснікаў Тэклі Іванаўны і Марціна Сцяпанавіча, цяжкае дзяцінства, калі не ставала нават лусты хлеба. Увогуле, звычайная біяграфія чалавека, якому давялося перажыць ваеннае ліхалецце, галодныя пасляваенныя гады.

Пасля заканчэння ў 1956 г. сярэдняй школы давялося працаваць на Урале, затым была служба ў Савецкай арміі. У 1967 г. скончыў аддзяленне журналістыкі філфака БДУ. Працаваў на тэлебачанні ў Віцебску і Мінску, адказным сакратаром часопіса “Маладосць”, загадчыкам рэдакцыі паэзіі выдавецтва “Мастацкая літаратура”.

Леанід Дайнека вядомы як паэт і празаік. Прычым трэба адзначыць, што свой талент пісьменніку ўдалося ярка раскрыць і ў паэзіі і ў прозе.

Леанід Дайнека адносіцца да прадстаўнікоў таго пакалення ў літаратуры ХХ ст., якое не магло абмінуць у сваёй творчасці асабіста блізкіх ці ўласна засвоеных тэм: ваеннага змагання, вясковага жыцця, апявання камуны, сцяга Ільіча, грымучай сацыялістычнай эпохі.

Значнае месца ў паэзіі Л. Дайнекі займае тэма малой радзімы, бацькоўскай хаты. Бацькоўская хата і ключ ад яе для пісьменніка – нязменная ўмова вечназялёнай трывушчасці радзімы-дрэва, каранямі якога выступаюць дзяды, надзейнымі стваламі – бацькі, а дзеці прадстаюць заўжды шумлівымі галінамі:

Яднае нас вось гэты ключ

Ад роднай хаты, дзе раслі мы.

Яднае нас вось гэты ключ

Ад сэрца маці, ад Радзімы.

Ад бацькоў, па характарыстыцы Л. Дайнекі, “добрых, клапатлівых, мудрых”, ад маральных устояў сямейнага выхавання і вясковага ладу жыцця і сфарміравалася ў творцы такое ўзнёслае стаўленне да прыгажосці айчыннай прыроды. У адным з інтэрв’ю пісьменнік прызнаецца: “З самага ранняга дзяцінства (як сябе помню) люблю ззянне начных зорак над чорнымі лясамі, студзеньскія беларускія адлігі, хруст снегу пад санным полазам. Люблю ўсё зямное і наш зямны народ”. Паэт знітаваны з прыродай:

Я – радня гэтым кветкам,

Салаўям і палеткам.

Перад сонцам вясеннім

Стану я на калені,

Пагляджу ў ручаінку,

Пацалую травінку.

У паэзіі Л. Дайнекі прысутнічае і цікавасць да трывожна-таямнічага гучання сівых вякоў, зварот да вытокаў, імкненне ўявіць і зразумець першапачынальнікаў нацыі і ўласнага роду. Паэт у многіх вершах сцвярджае непасрэдную далучанасць сучасніка да падзей сівой даўніны. Так, нават пасля смерці ад стралы ліхога чужынца герой Л. Дайнекі перакананы, што здолее здзейсніць задуманае:

Упаду, паплыву ў вечнасць,

На круты курган узбяруся,

Пасаджу на кургане кветку,

Назаву яе Белай Руссю.

Л. Дайнека ніколі не стаяў на адным месцы, заўсёды знаходзіўся ў творчым пошуку. Як справядліва заўважыў Н. Гальпяровіч: “Нейкая выбуховая ўнутраная сіла заўсёды прымушае Дайнеку рабіць крутыя віражы ў лёсе, у творчасці”. 

Адзін з такіх значных паваротаў у творчай біяграфіі пісьменніка – зварот да эпасу, першай завершанай спробай у галіне якога стаў зборнік апавяданняў “Бацькава крыніца” (1976).  Затым была гісторыка-рэвалюцыйная дылогія “Людзі і маланкі” (1978), “Запомнім сябе маладымі” (1981).

Аднак найбольшую вядомасць Л. Дайнеку прынеслі гістарычныя раманы “Меч князя Вячкі”, “След ваўкалака”, “Жалезныя жалуды”. Гэтыя творы прысвечаны мастацкаму ўвасабленню гістарычных падзей. У цэнтры гэтых твораў – вядомыя гістарычныя асобы Усяслаў Чарадзей, Рагнеда, Міндоўг і інш. Філасофскае асэнсаванне мінулага з пазіцый сучаснасці – адметнасць гістарычных твораў Леаніда Дайнекі. Так, праз увесь раман “Меч князя Вячкі” пісьменнік сцвярджае думку, што лёс кіраўніка дзяржавы і лёс народа – адзіны і непарыўны. Уся кампазіцыя твора падпарадкоўваецца гэтаму тэзісу. Першыя раздзелы рамана паралельна знаёмяць чытача з дзяцінствам і юнацтвам будучага князя паўночнага фарпоста Полацкага княства Кукенойса Вячкі, з трагічным лёсам Мірошкі, са шляхам да волі Якава Палачаніна. Здавалася б, лёсы іх, як і ўмовы жыцця, зусім розныя, але потым жыццёвыя шляхі герояў сходзяцца і далей князь і воін не разлучаюцца да самай смерці. Важнае месца ў рамане Леаніда Дайнекі займае праблема выбару. Пісьменнік надзяліў свайго героя князя Вячку не толькі лепшымі якасцямі сына сваёй зямлі, але і бацькоўскімі пачуццямі да свайго дзіцяці. Ён верны муж і клапатлівы бацька. Лёс падрыхтаваў Вячку самае моцнае з усіх выпрабаванняў – выбар паміж радзімай і дачкой Соф’яй. Ворагі выкралі яго пяцігадовую дачку і за яе вызваленне запатрабавалі палову зямлі і палову горада. Псіхалагічна тонка выпісана сцэна сустрэчы бацькі з дачкой, сустрэча, якой ворагі спадзяваліся зламаць Вячку, а ён пайшоў на яе з надзеяй: “Ідзі, Халадок, да Клімяты. Ён піша полацкі летапіс. Хай напіша там, што я, кукенойскі князь, люблю сваю зямлю, дужа моцна люблю і пакладу за яе галаву. І напіша хай там, што я дужа люблю сваю дачку. Зямля, Халадок, будзе пустою, ледзяною, калі няма на ёй роднай душы. Хай напіша ў летапісе, што я бяру на сябе ўсю адказнасць перад Богам за тое, што адбудзецца”. Гэтым трагічным эпізодам пісьменнік сцвярджае думку, што сутнасць чалавека вызначаецца выбарам, што дзяржаўца адказны не толькі за сябе, але і за свой народ і радзіму, што лёсы дзяржаўцы і народа непадзельныя.

Такім чынам, галоўная заслуга Леаніда Дайнекі не толькі ў тым, што ён у сваіх гістарычных раманах змог узнавіць духоўную атмасферу таго часу, стварыць уражлівыя, незвычайныя па сваёй эстэтычнай сіле вобразы старажытных беларусінаў, ліцвінаў, але і напоўніў творы сучасным гучаннем, прымусіў нас задумацца над вечнымі каштоўнасцямі і ўбачыць высокае неба ідэала.

 Пра багатыя мастацкія магчымасці Л. Дайнекі-празаіка сведчаць і яго раман “Футбол на замініраваным полі” (1983), і буйны прыгодніцка-фантастычны твор “Чалавек з брыльянтавым сэрцам” (1992).

Лаўрэат Літаратурнай прэміі імя І. Мележа, Дзяржаўнай прэміі Беларусі імя К. Каліноўскага Леанід Дайнека перакананы, што “Бог размаўляе з табой на тваёй роднай мове”, востра адчувае незваротнасць дзён, па-ранейшаму застаецца верным сфармуляванаму яшчэ ў маладосці жыццёваму прынцыпу: “І трэба спяшацца, і трэба спяшацца…”

Леанід Дайнека – наш сучаснік. Але ж адначасова ён – з будучыні, бо з упэўненасцю можна сказаць: не адны мы, але і нашы нашчадкі будуць яго чытаць, любіць, шанаваць.

